ТЭМА. «ШТО ЁСЦЬ НА СВЕЦЕ ГОРШ АД ПОМСТЫ?» ВОБРАЗЫ         ПЕРСАНАЖАЎ У ПАЭМЕ «МАГІЛА ЛЬВА»

Пачынаецца ўсё з любві — 

Адчужэнне, і боль, і нянавісць.

Яўгенія Янішчыц

Мэта ўрока: паглыбіць уяўленні вучняў пра вобразы галоўных герояў паэмы –  Машэкі і Наталькі. Прасачыць матывы паводзін Яго і Яе, паназіраць, наколькі па-мастацку сцісла і выразна перадаецца ў творы рух часу, змены ў душы і ў характары чалавека.

Апераджальныя заданні да ўрока на выбар вучняў:

1. Знайдзі лірычнае адступленне ў раздзеле V. Як уводзіцца ў паэму матыў кахання? У чым адмет​насць апісання пачуцця, якое апяваюць усе паэты? Знайдзі словы, якімі аўтар перадае свае найгоршыя прадбачанні.

2. Прачытай яшчэ раз раздзелы V і VI. Ці рухаюць наперад яны сюжэт паэмы? Ці падобныя яны па кампазіцыі і, калі так, у чым бачыцца падабенства? Якія дэталі ў апісанні Машэкі і Наталькі аўтар выносіць на першы план?

(Раздзелы амаль не рухаюць дзеянне, бо скіроўваюць увагу чытача на галоўных герояў. Падабенства кампазіцыі выяўляецца ў наяўнасці лірычных адступленняў. У апісанні кахання Машэкі на першы план выносіцца няроўнасць, негарманічнасць яго пачуцця пры поўнай адданасці каханай. У аўтарскай характарыстыцы Наталькі падкрэсліваецца яе прыгажосць. Янка Купала не аддзяляе яе ад іншых беларускіх дзяўчат, прыгожых не толькі знешне, але і духоўна.)

3. Уважліва перачытай раздзел XI і паспрабуй адказаць на пытанні: «Дзеля чаго аўтар уводзіць лірычнае адступленне, што хоча патлумачыць у паводзінах гераіні? Ці не намякае ён нейкім чынам на ўзаемадачыненні Наталькі з аднавяскоўцамі? Якім красамоўным параўнаннем дае зразумець чытачу, што выбар Наталькі прывядзе да бяды?»

(Хоча, відаць, сказаць, што Натальчына здрада Машэку — не столькі яе віна, колькі бяда. Аўтар, нават не намякае, а прама сцвярджае, што звязаўшы сябе з баярынам, дзяўчына «не дбала свету і людзей» і «як пайшла ў двор, дык болей / Яе не ўбачылі ў сяле». Параўнаннем хітрасці баярына з дзеяннямі «ўслужлівага павука».)

Ход урока.

Найбольш мэтазгодным прыёмам вяртання да тэксту твора, які заўсёды дае адказы чытачу на ўсе яго пытанні, будзе арганізацыя самастойнай працы вучняў па тэставых заданнях. Кожны індывідуальна ці па групах (у залежнасці ад канкрэтных абставін і магчымасцей) выканае заданні, пабудаваныя на матэрыяле I—XI раздзелаў паэмы. Гэта дазволіць васьмікласнікам успомніць сюжэт і падысці да высвятлення прычын здрады Наталькі.

На другім этапе ўрока варта паслухаць выступленні вучняў па апераджальных заданнях, падкрэсліўшы майстэрства, з якім аўтар падводзіць чытача да маючых адбыцца змен у паводзінах герояў. У рамантычным творы, а іменна такім з'яўляецца паэма «Магіла льва», у аснову якой пакладзена народная легенда, і прасочваецца гісторыя «крыўд і бед» усяго народа, звычайна не даюцца дэталёвыя вытлумачэнні псіхалагічнага стану герояў, яны толькі акрэсліваюцца. Таму такую важную ролю ў характарыстыцы герояў набываюць лірычныя адступленні аўтара і вобразна-выяўленчыя сродкі мовы (тропы і фігуры) літаральна ва ўсім тэксце (а не толькі ў партрэтных апісаннях герояў ці ў аповедзе пра іх учынкі).

Засяродзім увагу падлеткаў на душэўных мучэннях Машэкі (раздзел XII). Запытаемся, чытаючы якія строфы раздзела, мы можам паспачуваць ге-рою, а калі наша спачуванне становіцца недарэчным, бо як бы гасіцца іншымі адносінамі аўтара да Машэкі. Якімі параўнаннямі падкрэсліваюцца негатыўныя аўтарскія адносіны ў апошняй страфе?

— Раздзел XIII,— працягне настаўнік,— пачынаецца радком, вынесеным у назву ўрока. Ці выпадкова гэта?  Прапануем  вучням,  перачытваючы раздзел, прасачыць, як помста «распасцяжвае ўладанне... над усім жыццём» Машэкі. Ці можна сказаць, што яна разбурае і каханне, і характар чалавека, што ён становіцца абыякавым да ўсяго свету, пачынае ўпівацца толькі сваёй крыўдай, ператвараецца ў эгаіста і індывідуаліста? Як зноў-такі ў апошняй страфе раздзела выяўляюцца аўтарскія адносіны? У прамым ці ў пераносным сэнсе варта разумець выраз: «У скуру воўчую адзеўся»?

Пераключаючы ўвагу падлеткаў на XIV раздзел, пацікавімся, як учынкі Машэкі, пра якія ідзе аповед у гэтым раздзеле, пацвярджаюць пераносны сэнс такога выразу. Якімі спалучэннямі дзеясловаў з прыметнікамі і прыслоўямі малюе аўтар безду-хоўную, злачынную дзейнасць асілка? («Вылазіў грозны», «сеяў скрозь трывогу», «расіў крывёй заго-ны», «крывавы суд тварыў», забіраў з сабой ахвя ры, «збірае больш галоваў».)

Перагледзім тэкст XV і XVI раздзелаў. Паставім прыкладна такія праблемныя пытанні: «Якую ролю, на вашу думку, адыгрываюць у жыцці чалавека абставіны, выпадковыя сустрэчы і здарэнні, цх могуць яны паўплываць на яго жыццёвы шлях? Ці можна лічыць Машэку яшчэ не да канца згубленай для грамадства асобай? Ці, магчыма, ён канчаткова развучыўся ўзважваць свае ўчынкі, думаць, а не толькі слепа аддавацца пачуццям?»

Апошняя страфа XVI раздзела і першая — XVIII даюць тлумачэнне, чаму Наталька не адчувала сябе шчаслівай з Машэкам. Прачытаем іх выразна ўголас і нагадаем, што яшчэ ў раздзеле XI падкрэслі-валася: пайшоўшы ў панскі двор, Наталька адарвалася ад людзей сваёй вёскі, і яны лічылі грэхам яе паводзіны. Ды і аўтар зусім не выстаўляе Натальку анёлам, параўноўваючы з «грэшнай русалкай», але адначасова і спачувае ёй (эпітэт «бедная»). Адкуль відаць, што сувязь дзяўчыны з аднавяскоўцамі была згублена не назаўсёды («дзіцё сяла і грамады»)?

Звернем увагу і на тое, што, у адрозненне ад Машэкі, які любіў безразважна, Наталька «ў думках штось кнавала», «у думках думала няўпынна», г. зн. пастаянна аналізавала, ацэньвала сітуацыю, прымала ў разлік не толькі ўласную асобу (напрыклад, тое, што «не магла нявінна, / Ужо так, як некалі любіць»), але і доўгі крывавы след на шляху Машэкі.

Апісанне забойства Машэкі дзяўчынай зроблена ў рамантычным ключы, і тут не трэба шукаць асабліва падрабязнай псіхалагічнай матывіроўкі.

У заключэнне паслядоўнага разгляду твора «ўслед за аўтарам» звернем увагу васьмікласнікаў на тое, як аднеслася вёска да ўчынку Наталькі і да гібелі Машэкі.

Дамашняе заданне:

Выканаць тэставыя заданні (№ 13—19), ці перачытаць паэму Янкі Купалы «Курган» і паспраба​ваць вызначыць, што збліжае яе з «Магілай льва». (Паэма «Курган» - эпічны твор, і паэма «Магіла льва» таксама мае моцны эпічны пачатак — сюжэт, аповед лра важныя падзеі, характарыстыку вобразаў-персанажаў. Агульнае тут і ўшанаванне гісторыі свайго народа, якой бы яна ні была, якімі б крыўдамі ні поўнілася. Нарэшце, абодва творы аб'ядноўвае сувязь з фальклорам ці ў выглядзе выкарыстання фальклорных прыёмаў і вобразаў ці толькі фальклорнай асновы.)

